
Ósk um skipulagsbreytingar við Mjólkárvirkjun 
 

Orkubú Vestfjarða áformar að auka raforkuframleiðslu Mjólkárvirkjunar og ráðast í frekari 
innviðauppbyggingu í Arnarfirði (sjá myndir 1-3). Áformin fela í sér:  

✓ Aukna raforkuframleiðslu með nýrri 0,5 MW virkjun við Hólmavatn og stækkun stíflu við 
Tangavatn. 

✓ Uppsetningu orkuafgreiðslustöðvar fyrir vistvæn ökutæki við Mjólká.  

✓ Stækkun bryggju innst í Borgarfirði. 
 

Áform Orkubúsins munu leiða til aukinnar raforkuorkuframleiðslu og betri nýtingar á vatnsafli. 
Uppsetning orkuafgreiðslustöðvar og stækkun bryggju eru viðbrögð við aukinni umferð um 
Borgarfjörð, orkuskiptum í samgöngum og vexti í ferðaþjónustu og fiskeldi. 

Áformin kalla á skipulagsbreytingar og óskar Orkubúið eftir því að gerð verði breyting á aðalskipulagi 
Ísafjarðarbæjar og að fyrirtækinu verði veitt heimild til að hefja vinnu við breytingu á deiliskipulagi 
Mjólkár. Orkubúið óskar einnig eftir því að breyting á deiliskipulagi við munna Dýrafjarðarganga í landi 
Rauðsstaða og Borgar frá árinu 2017 verði felld úr gildi. Skipulagsbreytingin var til komin vegna 
vinnubúða í tengslum við gerð ganganna. Ákvæði um heimild fyrir vinnubúðum yrði sett inn í breytingu 
á deiliskipulagi Mjólkár. 

Orkubú Vestfjarða telur að fyrirhugaðar skipulagsbreytingar séu í samræmi við þá stefnu sem mörkuð 
er í Aðalskipulagi Ísafjarðarbæjar 2008-2020 og að þær muni hafa jákvæð samfélagsleg áhrif en 
óveruleg áhrif á umhverfið. 
 

Afhending grænnar orku – rafhleðslustöð og rafeldsneyti 

Sett verður upp afgreiðslustöð til afhendingar grænnar orku fyrir vistvæn ökutæki. Annars vegar er um 
að ræða rafhleðslustöðvar fyrir rafbíla en einnig verður svigrúm fyrir afhendingu rafeldsneytis (vetnis). 
Afgreiðslusvæðið verður staðsett við þjóðveginn innst í Borgarfirði. Skoðaðir verða tveir kostir vestan 
Mjólkár, ofan þjóðvegar og neðan þjóðvegar. 

Staðsetningin við Mjólkárvirkjun er heppileg þar sem virkjunin tengist flutningskerfi Landsnets. 
Rafbílum fer ört fjölgandi hér á landi og einnig munu samgöngubætur á milli norðanverða og 
sunnanverðra Vestfjarða leiða til aukinnar umferðar um Borgarfjörð. Orkubúið hefur nú þegar sett upp 
rafhleðslustöðvar á fimm stöðum á Vestfjörðum. Uppsetning stöðvarinnar verður gerð í samvinnu við 
Vegagerðina en áætlað er að áningarstaður á hennar vegum verði einnig hannaður í samhengi við 
afgreiðslustöðina. 

Til lengri tíma litið sér Orkubúið fyrir sér möguleika á framleiðslu rafeldsneytis á sama stað, þ.e. ekki 
aðeins afhendingu. Möguleikar verða einnig á að afhenda rafeldsneyti og rafmagn á bryggjunni sem 
staðsett er innst í Borgarfirði en búast má við orkuskiptum í bátaflotanum á næstu árum. Framleiðsla 
rafeldsneytis er orkufrek og því er framleiðsla og afgreiðsla þess heppileg nálægt virkjuninni og 
flutningskerfi Landsnets. Fyrirkomulag á framleiðslu rafeldsneytis hefur ekki verið útfært í smáatriðum 
en æskilegt er að gera ráð fyrir framleiðslunni og afhendingunni í aðalskipulagi. Ekki er tímabært að 



 

 

 

  

2/5 
 

setja heimild fyrir framleiðslu rafeldsneytis í deiliskipulagið en seinni tíma útfærslur munu kalla á 
breytingu deiliskipulagsins.  
 

Stækkun virkjunar 

Markmið Orkubús Vestfjarða er að nýta sem best vatn á virkjunarsvæðinu við Mjólká. Horfa þarf til 
umhverfisáhrifa og hagkvæmni við ákvarðanir hverju sinni.  

Fyrirhugað er að hækka stíflu við Tangavatn um þrjá metra og auka þannig miðlunargetu þess. Einnig 
á að virkja afrennsli vatnsins með allt að 0,5 MW virkjun við Hólmavatn. Hólmavatn er nú þegar nýtt 
sem uppistöðulón. Lögð verður um 600 m löng niðurgrafin þrýstipípa frá Tangavatni og að fyrirhuguðu 
stöðvarhúsi við Hólmavatn. Virkjað rennsli verður allt að 1,1 m3/s. Með framkvæmdinni næst betri 
nýting á vatnasviði Mjólkár án mikilla umhverfisáhrifa. 

Núverandi stífla við Tangavatn er með 60 m löngu steyptu yfirfalli en lengd stíflu, með lausu efni, er 
um 100 m. Eftir breytingu verður yfirfallið um 80 m langt og lengd stíflu um 230 m. Miðlunarrýmd eykst 
úr 1,45 Gl í 2,60 Gl og mesta flatarmál lónsins fer úr 0,35 km2 í 0,40 km2. Notast verður við þann 
aðkomuveg sem þegar er til staðar og liggur að stíflustæðinu en leggja þarf um 600-800 m langan veg 
að fyrirhuguðu stöðvarhúsi við Hólmavatn. Samtals þarf um 11.000 m3 af efni í stífluna og er ráðgert 
að taka efnið nálægt framkvæmdasvæðinu. Leggja þarf um 5 km langan rafstreng frá hálendisbrúninni 
að inntaki Mjólkárvirkjunar III. 

Í aðalskipulagi Ísafjarðarbæjar er svigrúm til viðhalds og stækkunar Mjólkárvirkjunar með byggingu 
nýrra stöðvarhúsa, þrýstipípa og auknum veitum. Virkjunin mun ekki hafa mikil áhrif á umhverfið, enda 
er hún innan þeirrar landslagsheildar sem þegar hefur verið raskað vegna virkjunarinnar. 
Virkjunarsvæði Mjólkár í heild er hverfisverndað í aðalskipulaginu og þarf að taka tillit til þess við 
skipulagsbreytingu. 

Stækkun virkjunarinnar er tilkynningarskyld til skipulagsstofnunar samkvæmt lögum nr. 111/2021 um 
umhverfismat framkvæmda og áætlana. Fyrirspurn um matsskyldu vegna mats á umhverfisáhrifum 
verður unnin samhliða skipulagsbreytingunum.  
 

Bryggja 

Innst í innanverðum og sunnanverðum Borgarfirði er lítil ferjubryggja. Bryggjan er í eigu Orkubús 
Vestfjarða og hefur lítið verið notuð síðustu ár en gegndi áður mikilvægu hlutverki, m.a. við rekstur 
Mjólkárvirkjunar. Samkvæmt gildandi aðalskipulagi eru endurbætur á bryggjunni heimilar sem og 
minni háttar breytingar. 

Fyrirhugað er að stækka bryggjuna þannig að minni bátar geti lagst að henni. Þannig gæti hún m.a. 
gagnast ferðaþjónustubátum og bátum í tengslum við fiskeldi. Þjónustubátar í fiskeldi gætu m.a. átt 
öruggt skjól við bryggjuna. 

Til lengri tíma litið gæti bryggjan verið nýtt til afgreiðslu á rafmagni og rafeldsneyti fyrir báta. Einnig er 
mögulegt að rafeldsneyti verði nýtt í fóðurprömmum fiskeldis í Arnarfirði.  
 

Skipulagsbreytingar 

Breyting á aðalskipulagi 

- Stækka þarf iðnaðarsvæði við Mjólká á aðalskipulagsuppdrætti þannig að það taki til 
afgreiðslustöðvar rafmagns og rafeldsneytis auk framleiðslustöðvar rafeldsneytis við 
þjóðveginn sunnan Mjólkár. Setja þarf ákvæði í greinargerð um umfang og útfærslu 
mannvirkjanna. 

- Setja þarf ákvæði í töflu um atvinnusvæði í aðalskipulagsgreinargerð vegna stækkunar stíflu 
við Tangavatn og nýrrar virkjunar. Einnig þarf að gera þarf grein fyrir vegum og efnistökusvæði. 
Gera þarf grein fyrir stöðvarhúsi við Hólmavatn á skipulagsuppdrætti. 

- Setja þarf ákvæði sem heimila stækkun bryggju innarlega í Borgarfirði. Ekki verða breytingar á 
skipulagsuppdrætti.  

 

Breytingar á deiliskipulagi Mjólkár 

- Gera þarf ráð fyrir afgreiðslustöð fyrir rafhleðslu og rafeldsneyti. Breyta þarf uppdrætti og 
ákvæðum deiliskipulags í greinargerð. 

- Heimila þarf stækkun stíflu við Tangavatn og nýja virkjun við Hólmavatn með tilheyrandi 
mannvirkjum (þrýstipípu og stöðvarhúsi). Gera þarf grein fyrir nýjum aðkomuvegi, 
efnistökusvæði og rafstreng. Breyta þarf greinargerð og uppdrætti.  

 

Deiliskipulag við munna Dýrafjarðarganga í landi Rauðsstaða og Borgar 

Fyrirhugað framkvæmdasvæði rafhleðslustöðvar kann að ná inn á svæði sem tilheyrir breytingu á 
deiliskipulagi við munna Dýrafjarðarganga. Skipulagsbreytingin var gerð vegna vinnubúða í tengslum 
við gerð Dýrafjarðarganga. Hér er lagt til að skipulagsbreytingin verði felld úr gildi en fyrirhuguð 
skipulagsbreyting Mjólkár taki til þessa reits og þar verði fjallað um vinnubúðirnar og þær heimilaðar 
til ákveðins tíma í samræmi við þörf vegna vegagerðar á svæðinu.  

 

 

 

 
Mynd 1. Borgarfjörður og fyrirhuguð mannvirki. 

Mynd 2. Deiliskipulagsbreyting frá 2018 ásamt fyrirhugaðri virkjun við Hólmavatn (þrýstipípa og 
stöðvarhús) og stíflu við Tangavatn. 

Mynd 3. Aðalskipulag Ísafjarðarbæjar 2008-2020, hluti uppdráttar eftir breytingu frá 2017. Stíflan við 
Tangavatn er auðkennd með VI (rauður hringur til skýringar). 

 

 

Fyrir hönd Orkubús Vestfjarða 

Gunnar Páll Eydal, Verkís  

 

 

 

 
 


